
zelatan 

Filili Sands-Ellis 
Aurki ospatuko dute irlandar aber-

tzaleek Bobby Sands-en heriotzaren X. 
urteurrena. Gose-greba lazgarri baten 
ondorioz hil zen 1981an; eta segidan, 
ilaran, grebalariek hil-ala utzitako hu-
tsunean elkar ordainduz, beste bede-
ratzi abertzale hil ziren ondoko hilabe-
teetan: IRA-ko sei gudari, eta INLA-ko 
hiru. 

Cork-eko alkatearen heriotza, ar-
tean, ahantzi ere egin da; eta hamar bo-
rrokalari hauena ere bai, oro har, 
«iritzi publiko» famatu horretan. 

Ahobatez esaten denez, aurki hilko 
da bere gose-greban Dessie Ellis irlan-
darra bere 38 urteetan. 

1916ko Bazkoko jaikialdi odoltsua 
(Pearse, Connolly, eta beste 14 buru-
zagi, britaindarrek afusilaturik) gertatu 
zenez geroztik, Irlandako trajeria ikara-
garriak hortxe dirau, tinko, atentatutan, 
heriotzatan eta odol-uxolatan oraturik. 
Irlandar abertzaleek uharte osoan beren 
buruaren jabe izan nahi dutelako; ho-
rrelarako aurreko mendeetan indarka 
finkatutako britaindar okupazioa 
erraustuz. 

Baina britaindarrek ez dute aldegin 
nahi; frantsesek Arjelia-tik edo espa-
ñolek Cuba-tik aldegin nahi ez zuten 
bezalaxe. Eta Thatcher andere «kon-
tserbatzaileak» (?) are gutxiago. Noski. 

Zeren izenean mintzo dira? Nola 
eutsi diote inperioari gaur arte? Ba al 
dago oraindik ez dakienik? Nola izan 
daiteke Papuasian, Indian, Menorcan, 
Rhodesian. Gibraltarren, britaindarrak 
luzaz jaun-eta-jabe egotea? Mal-
vinas-ko kasoan agertu zen garbiki: in-
darkeria militar hutsari esker. 

Hastapenean, zapalketa lotsagabean 
funtsaturik; gero «akordio» politi-
koetan, bertako «harki»en laguntza pa-
regabeaz. Horrela «integratu» zen Eire 
uhartea britaindar inperioan; eta ho-
rrela dirau 46 «Estatu» harkik osatzen 
duten «Commonwealth» famatua. 

Aurki hilko da Ellis abertzalea, eta 
ekintzarik baketsuenaren ondorioz 
hilko da. Adi egon gaitezen, eta entzun 
ditzagun hango eta hemengo ultra-ba-
kezaleen protesta... Laboa-ren hitzak 
baliatuz: «Zaude lasai!». 

Gizateriaren labe-zomorroak, beti 
lantsu. 

Badakigu zer lanetan! 

